
⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

РАВИ, ШАШИ ХОЁР

	Рави, Шаши хоёр бол нялх амьтад юм. Бага насны бүх хүүхдийн нэгэн адил заримдаа дүрсгүйтэж, бас хааяа уйлах ч бий. Мөн л нялх хүүхдийн адил сүү чихэртэй цагаан будааг амандаа хийлгэж иднэ. Аманд нь хийж өгөхгүй бол идэж чадахгүй. 

	Хэрэв Раши Шаши хоёр орос хэл мэддэг байсан сан бол нэрээ оросоор Нар, Сар гэж байгааг ухаарах сан даа.

	Тэр хоёр одоохондоо орос нэрээ мэдээгүй л байгаа!

	— Наран! Нар аа! гээд л хүүхдүүд Равийг дуудахад тоосон шинжгүй. 

	— Саран! Сар аа! гээд Шашийг хүүхдүүд дуудахад эргэж харах ч янзгүй байна. 

	Бид нар энэ хоёрыг хооронд нь андуурч хольж хутгана. Хоёулаа хачин адилхан байна шүү дээ гэж хүүхдүүд өөр хоорондоо ярилдана. 

	Үнэхээр Рави, Шаши хоёр хоорондоо тун адилхан юм. Гэвч, тэд нар эгч дүүс ч биш, холын хамаатан ч биш ажээ. 

	Рави, Шаши нэртэй зааны хоёр тугал манай оронд ирж байх үеэр нь би тэдэнтэй танилцсан юм аа. Тэр хоёрыг Энэтхэгийн ерөнхий сайд Жавхарлал Неру зөвлөлтийн хүүхдүүдэд бэлэг болгон илгээсэн юм. 

	Неру гуай: 

	 

	«Би Зөвлөлт Холбоот Улсад зочилж явахдаа үй олон хүүхэд багачуудтай уулзах завшаан таарсан бөгөөд тэд нар хаана ч гэсэн Энэтхэгийн хүүхдүүдэд зориулсан илгээлт бичгийг надад гардуулж байсан юм. Би Энэтхэг улсын хүүхдүүдийн нэрийн өмнөөс Зөвлөлт Холбоот Улсын хүүхдүүдэд зориулсан том оо гэгчийн хоёр илгээмж явуулж байна. Энэ илгээмж гэдэг маань зааны хоёр тугал юм. Харахад бие томтой ч гэсэн үнэн хэрэгтээ дөнгөж ойдоо хүрч байгаа хүүхдүүд юм шүү. Зааны энэ хоёр тугал сайн сайхны нөхөрсөг ерөөлийг хүргэж Энэтхэгийн хүүхдүүдийн элч төлөөлөгчийн ёсоор Зөвлөлт Холбоот Улсын хүүхдүүдэд очиж байгаа юм. Зөвлөлтийн хүүхдүүд энэ хоёртой үерхэн найзалж, эдний төлөөлөн очиж байгаа Энэтхэгийн хүүхдүүдийг дурсаж байх биз ээ хэмээн найдаж байна» 

	 

	гэж бичсэн билээ. 

	Бид бүхний бяцхан анд найз Рави, Шаши нартаа энэхүү туужийг зориулав. 

	 

	РАВИЙН ТӨРСӨН НУТАГ

	Алс тэртээ орших Энэтхэг орны өмнө зүгт Майсор гэдэг нэртэй баян тансаг хязгаар нутаг бий. Чухам энэ нутагт Рави төрсөн ажээ.

	Ээж нь Лалита гэдэг нэртэй, ажилд зүтгэдэг эм заан аж. Лалитаг халуун орны ой ширэнгэ дотроос барьж ажилд сургасан тэр цагаас хойш найман жил өнгөрчээ. Ингээд л Лалита хүмүүсийн ажил үйлст туслан хүчин зүтгэдэг болжээ.

	Рави өдөр болгон ээжийгээ дагаад ажилд гарна. Хэдийгээр өөрөө ажил хийж чадахгүй ч гэсэн Лалита ээж нь том том гуалин мод, том савтай хөвөн, хүнд чулуу, шуудайтай цагаан будаа зэргийг огт түүртсэн шинжгүй зөөж байхыг ажиглан хардаг байлаа. 

	Нэг өглөө Лалита том том баглаатай чихрийн нишингийг машинд ачих ажил хийх болжээ. Том том баглаануудыг ээж нь хошуугаараа өргөн ачиж байхыг Рави харж байснаа бас ажил хийхээр шийджээ. Баглаатай нишингэ дотроос нэг урт шилбэ сугалан авч явлаа. Тэр урт шилбийг зөөж явахад нэг үзүүр нь газар чирэгдэж байжээ. Гэвч Рави халширч няцсангүй ээ. Чирсээр байгаад машины дэргэд аваачаад ээждээ өгчээ. Рави өөрөө тэр нишингийн урт савааг машин дээр гаргаж чадахгүй байжээ. 

	Рави буцаж ирэхдээ баахан зориг орж нэгэн том баглааг хошуугаараа өргөхөөр шийджээ. Нэг дугтраад үзсэн чинь барсангүй, дахиад үзсэн чинь бас дийлсэнгүй. Дахиад нэг үзсэн чинь Равийн хөл нь чичрэн салгалж арайтай л хөсөр унасангүй. 

	Ингэж байхыг ээж нь хараад Рави руу очиж урт хошуугаараа тэврэн тэндээс зайлуулсан нь: "Миний хүү балчир байна, ажилд зүтгэх арай болоогүй!" гэсэн үг байсан биз.

	 

	 

	ШАШИТАЙ ТАНИЛ БОЛСОН НЬ

	Рави бол үг дууламтгай заан юм. Өртөөн дээр хүргэж ирэхэд зөрж авирласангүй, хархирч дуу чимээ тавьсангүй. Хүмүүсийн дунд амьдарч байсан болохоороо хэнээс ч айхгүй. 

	Равийг Бангалор хотод авчирлаа. Тэнд төмөр замын өртөөн дээр ачааны галт тэрэг хүлээж байжээ. 

	Вагоны шалыг өвс ногоогоор дэвсгэрлэж, гол дунд нь хашилт хийжээ. 

	Рави банзан дамнуургаар өгсөн вагонд ороод хашилтын зүүн хэсэгт зогсов. Рави ч ажиллаж гарлаа. Урт хошуугаараа хэсэг бөөн өвс авч амандаа хийчхээд, бас нэг өвс авч ар зоон дээрээ тавилаа. Дахиад л амандаа өвс хийж, бас нуруун дээрээ өвс хаях зэргээр ажлаа давтана.

	Тэгж байтал ямар нэгэн амьтан чарлах дуу гарчээ. Вагоны хаалга руу хараад анх удаа Шашийг харав. Шаши цахлан ухарч вагонд орж өгөхгүй байлаа. 

	Рави бүр Шашигаас нүд салгалгүй ширтэн харна. Энэ охин тугал яагаад вагонд орохгүй цахлаад байгаа юм бол оо? гэж боджээ. 

	Шашийг хэдхэн хоногийн урьд тэртээ хол орших Кургийн ширэнгэн ойгоос авчирсан тул хүн амьтанд дасаж амжаагүй байгаа гэдгийг Рави яахин мэдэх билээ. 

	Шашийг хоёр хар хүн түлхэн оруулж ирээд хашилтын баруун талд зогсоов.

	Вагон дотор бүдэг бадаг гэрэлтэй байгаа ч гэсэн Рави эмэгчин хөршийн зүг урт хошуугаа сунган хий үлээж дараа нь тургиж үзсэн хэр нь Шаши огт тоосон шинжгүй, тэрүүхэн буландаа шигдэж толгой унжуулан зогссоор байв. 

	Ингэж байтал тэднийг вагоны зүтгүүрт угсарчээ. Машинчийг шүгэлдэх зуунаар галт тэрэг хөдлөв. 

	Шаши хөлөө алгуурхан зөөж гишгэсээр толгойгоо хашилт тийш хандуулан зогсов. Ингэж зогсох нь галт тэрэгний хөдөлгөөнд илүү таарамжтай байж. 

	Рави зогссон газраа гишгэлэн байснаа хашилт тийш ойртов. 

	Тэр хоёр ингэж танилцсан учиртай. 

	 

	 

	АЛСЫН ЗАМД ГАРАХЫН ӨМНӨХӨН

	Рави, Шаши нар хоёр хоног аялсны дараа Бомбей гэдэг том хотод хүрэлцэн ирэв. Тэдний вагоныг усан тээврийн зогсоол руу аваачиж хүлээлгийн зам дээр тавилаа. Аян замын ажил дуусах хараахан болоогүй байсан юм санж. 

	Зааны хоёр тугалыг алсын их аянд бэлдэж эхлэв. 

	Усан буудлын зогсоолд мужаан, дархнуудын хөрөө сүх хангинаж Рави, Шаши хоёрт тусгайлан зориулсан хайсан хайрцаг хийж эхлэв. Тэр хайрцаг тохилог, уужим зайтай байхын гадна бас бат бэх юм. Тийм ч учраас зүгээр банзаар хийсэнгүй харин Энэтхэг орны хамгийн хатуу мод «төмөр» мод гэгчээр хийжээ. 

	Оёдлын газруудад юм оёдог машин тачигнаж эхлэв. Энэ бол мэргэжлийн оёдолчид Рави, Шаши хоёрт тусгай нэмнээ оёж байгаа нь тэр. Тэр нэмнээ эвтэйхэн, гоё ганган, бас дулаахан байх ёстой юм. Тэгээд ч дээд зэргийн дулаан ноосоор хийжээ. 

	Мөн тэр усан буудлын газар ачааны машин хүнгэнэн ажиллах болов. Тэр бол жолооч нар усан замын буудалд цагаан будаа, элсэн чихэр, сүү, чихрийн нишингэ, ананас, амтлаг самар, гадилын модны шилбэ, өвс ногоо татаж байгаа нь тэр. Рави, Шаши хоёрыг алс холын аян замдаа хамгийн амтлаг сайхан хоол тэжээл идэж, гэдэс цатгалан яваасай гэж ийн бэлдсэн ажээ.

	 

	 

	ТЭДНИЙГ АЧИВ

	Бэлтгэл ажил бүрэн дуусахад Бомбей хотын усан буудалд «Ставрополь» гэдэг илчит онгоц ирж зогсов. 

	— Одоо ачаалж болно оо гэж онгоцны дарга Чернобровкин хэлэв. 

	Чиргүүл чирсэн их чадлын хоёр зүтгүүр илчит тэргэнд тулж ирэв. Эхний чиргүүл дээр хайсан хайрцагтай Рави, нөгөө дээр нь хайсан хайрцагтай Шаши байв. 

	Нүсэр том өргөх цамхаг эхний чиргүүл тийш эргэн зогсов. Равийг айлгаж цочоохоос болгоомжлон хайсан хайрцгийн дээд талыг том брезентээр тунтарч томсон төмрөөр бөхлөн уяж тогтоосон байв. 

	Гэвч Рави огтхон ч айсангүй. Өргөх цамхгийн оосор чангаран хөвчирч эхлэхэд Рави урд хоёр хөлөө бохирон улмаар өвс дэвсэн зөөллөсөн шалан дээр хэвтэв. 

	Хайсан хайрцаг жаахан далбилзан хөдөлж, чиргүүлээс хөндийрөн Рави ч буудлын талбай дээгүүр аажимхан хөвсөөр илчит тэргийг зүглэх нь тэр. Сэхээ авч амжаагүй байхдаа илчит хөлгийн ачааны тавцан дээр буужээ. 

	Тэгээд Шашийн ээлж болжээ. 

	Өргөх цамхгаар Шашийн хайсан хайрцгийг дэгээдэн авав. Шаши хэвтсэнгүй харин цааш наашаа тэвдэн холхиж, чихэнд хадсан цангинам нарийн дуугаар уйлах адил чарлав. 

	Шаши гэнэт усан онгоцны тавцан дээрээс хүнгэнэн хүрхэрч байхыг сонсжээ. Тэр бол илчит онгоцны дохио ч биш, яндангийн дуу ч биш, урьд өмнө нь олон удаа сонссон танил нэгэн дуу байжээ. Шаши тулгамдсандаа таг чимээгүй болов. Нэг мэдэх нь ээ хэдхэн мөчийн дараа илчит тэргэн дээр буусан байжээ.

	 

	 

	ХЭН УСАН ОНГОЦОН ДЭЭР БҮДҮҮН ДУУГАРАВ?

	Хайсан хайрцагтай зааны хоёр тугалыг хөлөг онгоцны зүүн талын талбайд тавьжээ. 

	Усан цэргүүд хайсан хайрцгийн брезент бүрхүүлийг хуулан авахад Рави, Шаши хоёр анхандаа зүүн тал руу харж, дараа нь баруун тийшээ харахдаа аян замын хөршүүдээ олж харсан байна. Тэр нь, Бак Зап, Вой Кай Лон хоёр ажээ. Тэд, онгоцны нөгөө талын тавцан дээр том төмөр хайсан хайрцаг дотор зогсоод зааны тугал тийш хошуугаа сунгаж харагдав. 

	Хөлгийн дарга Чернобровкин зааны тугалуудад хандаж:

	— Та хоёр энд хоёулхнаа байгаа биш шүү дээ гэжээ. 

	Бак Зап, Вой Кай Лон хоёр бол вьетнам нутгийн заан юм. Нэрийг нь орос хэлэнд орчуулбал Бак Зап гэдэг нь Цагаан тавхайт, Вой Кай Лон гэдэг нь Бүдүүн ээж гэсэн үг ажээ. Тэдний эх орон Вьетнам нутагт саяхан болтол дайн байлдаан болж байсан юм. Ард түмэн дайсан этгээдтэй тулалдаж байв. Бак Зап, Вой Кай Лон хоёр ч гэсэн энэ тэмцэлд оролцсон заанууд. Тэр хоёр намаг шавхай, битүү ой шугуй дундуур өдөр шөнөгүй гаталж Ардын армийн дайчдад буу зэвсэг, сум, хүнс тэжээлийн зүйл хүргэдэг байжээ. 

	Вьетнамын цэрэг, дарга нар тэднийг «Бидний дайчин андууд» гэж энэрэл хайраа илэрхийлэн нэрлэсэн юм. 

	Саяхан Ардын армийн дайчид байсан бөгөөд одоо тэр хоёр зааныг хүргэхээр дагалдан яваа нөхөд ч гэсэн бас л «Бидний дайчин андууд» гэлцэж байлаа. 

	Рави, Шаши хоёр энэ бүхний учрыг яахин мэдэх билээ. 

	Түүнчлэн «Ставрополь» гэдэг илчит том хөлөг зөвлөлтийн ард түмэнд бэлэг болгон өгсөн Бак Зап, Вой Кай Лон хоёрыг Вьетнам нутгаас тээвэрлэн явааг ч бас мэдэхгүй билээ. Ямар ч байсан Рави, Шаши хоёр нас бие гүйцсэн бүдүүн заануудтай хамт яваа учрыг олж мэдсэний дараа тайвширч, хийморь нь сэргэжээ. Зааны тугалуудыг ачаалж байхад тэр хоёр бүдүүн зааны дуугарахыг Рави, Шаши хоёр сонссон юм санж. Бие гүйцсэн бүдүүн заанууд нялх амьтдын төлөө санаа тавьж баргил бүдүүн дуугаа өргөсөн ажээ. 

	 

	 

	«АЯН ЗАМДАА САЙН ЯВААРАЙ»

	Орой болоход Рави, Шаши хоёрын хайсан хайрцгийг тавцанд бэхлэн тогтоож, тэдний хэрэглэх хүнс хоолыг онгоцонд ачиж хамаг юм бэлэн болжээ.

	Энэтхэг улсын амьтдын нэг хүрээлэнгийн ахлах хянагч доктор Сардар Хан хөлгийн даргад хандаж,

	— Хоёрхон нялх тугалыг ийм олон хүн дагалдан яваад та битгий ундууцаарай гэж хэлжээ. 

	«Ставрополь» онгоцонд доктор Сардар Ханы хамт малын эмч доктор Рао, Майсорын дархан цаазтай газрын албан хаагч Магомет Хасим, Пир Паша сууцгаав. 

	— Рави, Шаши хоёр та бүхэнд зөндөө явдал чирэгдэл учрууллаа. Аян замын туршид хоёр тугалаа бид өөрсдөө асарч, хооллож, ундлан, эрүүл мэндийг нь хянан ажиглаж явах болно. Ноён Неругийн явуулсан бэлгийг зөвлөлтийн хүүхэд багачууд бүрэн бүтэн байдлаар нь хүлээж авах учиртай юм гэж доктор Рао нэмж хэлэв. 

	«Ставрополь» илчит онгоц Бомбей хотын буудлаас хөдлөхөд үй түмэн хүн цугласан байлаа. 

	— Аян замдаа сайн яваарай! гэж үдэн гаргаж байгаа хүмүүс хашхиралдахад зөвлөлтийн усан цэргүүд:

	— Их баярлалаа! гэж энэтхэг найз нартаа найр тавив.

	— Баярлалаа! Сайн сууцгааж байгаарай! Баярлалаа! Их баярлалаа! гэж доктор Хан, Рао бас Хасим, Паша нар ам нийлүүлэн хашхирч байлаа. 

	Энэ бол энэтхэг нөхөд илчит тэргэнд сууснаас хойш тогтоож авсан хамгийн анхны ганц орос үг байлаа. 

	Тэр нэгэн орой «Ставрополь» хөлгийн журналд бичсэн ээлжит тэмдэглэл энэ байна:

	 

	«Бомбей хот. 

	1955 оны тавдугаар сарын 5. Баасан гараг. 

	Зааны хоёр тугал ачиж, Одесс хотын боомт хүртэл дагалдах дөрвөн хүнийг онгоцонд суулгав»

	 

	 

	АМЬТДЫН ХҮРЭЭЛЭН ХӨВЖ ЯВНА

	Урьд нь «Ставрополь» гэдэг илчит хөлөг маань жирийн нэгэн хөлөг байсан боловч энэ удаад жинхэнэ амьтдын хүрээлэн болон хувирчээ. Амьтдын хүрээлэн болгонд заан тэр болгон байдаггүй байхад «Ставрополь» дээр хоёр бүдүүн, хоёр жижиг бүгд дөрвөн заан явжээ. 

	Бас энэ хөлгөөр зөвхөн Бак Зап, Вой Кай Лон болон Рави, Шаши хэд хөвж яваа биш билээ. 

	Бас бяцхан зорчигч Яшка, Борька, Жожа, Машка нар яваа билээ. Усан цэргүүд дөрвөн нохой сармагчинд ийм нэр өгсөн байж. Тэр сармагчнуудыг бас Вьетнам хүмүүс хөлгийн багийнханд бэлэглэсэн юм байна.

	Тэр хэдэн сармагчны дүрсгүйтэх гэдэг тоймгүй. Мөн ч их явдал тарина. 

	Хамгийн дүрсгүй сармагчин бол Яшка юм. Хөлгийн тавцан дээгүүр нааш цаашаа баахан харайлгаж аваад багийнхны хэн нэгний өрөөнд давхин орж, ёстой л түйвээж гарна! Ном дайралдвал тас татаж, харандаа олдвол хугачиж, хүний зүүсэн нүдний шилийг хуу татан авахаараа хагалахаас нааш салахгүй. 

	Аль ч өрөөнд орлоо гэхэд заавал угаалгын өрөөгөөр орно. Усан цэргүүд түүнийг сайн мэддэг болсон тул тосгуурт ус дүүргэж бэлдсэн байдаг. Яшка ч дуртай нь аргагүй ханатлаа усанд наадаж авдаг аж. 

	Нэг удаа Яшка балрах дөхсөн гэнэ ээ. 

	Онгоцны тавцан дээгүүр ухаан жолоогүй харайлгаж явснаа халтираад далайн ус руу үсрэн унажээ. Усан цэргүүд онгоцноос унжуулсан төмөр дээснээс Яшка шүүрч аваагүй сэн бол санаандгүй далайн задгай усанд арга буюу шумбах болсон явдал тун базаахгүй төгсөх байсан биз. 

	Тэр Яшка зуушны газрын Галина Владимировна хүүхнийг ёстой л нэг зовоодог амьтан даа. Ширээ засах болоход Яшка хэзээний ирчихсэн тавагтай өндөг, чихэр, хачиртай талх авч зугтана. 

	Нэг өдөр Яшка бүр галзуурсан юм шиг авирлаж, бүтэн хайрцаг энгэсэг бие дээгүүрээ цацчихаад, Галина Владимировнагийн барьж байсан уруулын будгийг суга татан авч хамаг өрөөнийх нь хана туургыг эрээчин сараачсан гэнэ.

	Харин Рави, Шаши хоёр бол тэр сармагчнуудын ийнхүү түйвээж байдгийг үзээгүй л дээ. Яшка, Борька, Жорка, Машка хэд том жижиг зааны алинаас ч гэсэн айдаг болохоороо салхинд гарч зугаалахдаа хайсан савтай заануудаас зугтааж, онгоцны урд хошууны хавьцаа бүгцгээнэ. 

	Яшка, Борька, Жорка, Машка хэд маань, зөвхөн заанаас айдаг төдийгүй, бас Шипун, Свист хоёрын барааг харангуутаа онгоцны мачтын орой тийш авирч гараад, тэднийг өнгөрөн холдох болтол бууж ирдэггүй байлаа. Шипун, Свист гэдэг бол хоёр аварга могойны нэр юм шүү. Тэр хоёр бас Вьетнам орноос гарсан зорчигчид билээ. Аварга могойг хэчнээн аймшигтай амьтан ч гэсэн усан цэргүүд тэднээс огт эмээдэггүй юм санж. Шипун, Свист хоёр дөнгөж хоёр метр хүрэхтэй үгүйтэй, бага насны жижиг могой учраас одоохондоо хүнд хор хөнөөлгүй юм.

	Харин арваад метр урт болоод ирэх үедээ бол аюултай. Хөлөг онгоцонд Рави, Шаши хоёр суусан тэр цагаас хойш аварга могойны амьдралд өөрчлөлт орсон байж. Учир нь, хөлгийн дарга Чернобровкин Шипун, Свист хоёрыг хөлгийн задгай тавцан дээр гаргахыг эрс хориглосон юм байж. 

	— Энэ зорчигчид хүү охин хоёрыг айлгаж магадгүй гэж хэлсэн билээ. 

	Хөлгийн дарга өөрөө Рави, Шаши хоёрыг хүү, охин гэдэг болсон юм. 

	 

	 

	ХҮН ХҮНИЙ СОНИРХОЛ

	Аялан хөвж яваа амьтдын хүрээлэнд хүн тасарна гэж байхгүй. Усан цэргүүд ээлжийн ажилгүй чөлөөтэй цагаа ан амьтадтай наргиж өнгөрөөнө.

	Хүн болгон янз янзын амьтдыг сонгон авсан байна. Бага дарга Савоськин сармагчнуудтай тоглож, усан цэрэг Коломиец дагалдан яваа вьетнам нөхдийн хамт бүдүүн заануудыг элдэв амттанаар дайлж байхад механикч Шлыков аварга могойнд хамаг анхаарлаа тавьж, тэднийг хооллон, өрөөндөө аваачиж, Шипун, Свист хоёрыг даарч, салхи цохихоос сэрэмжлэн чийдэнгийн гэрлээр дулаацуулна. 

	Харин хөлгийн дарга Чернобровкин албан үүргийн ёсоо баримталдаг ч юм уу, аль нэг амьтныг онцгойлон сонгохоо мэдэхгүй байсан юм уу, ямар ч байсан хөлөг онгоцон дээр яваа бүх ер бишийн зорчигчдыг нийтэд нь халамжилж явдаг байлаа.

	Рави, Шаши хоёрын хавьд л дандаан олон хүнтэй байдаг.

	— Хөлөг онгоцны зүүн жигүүр дээр битгий шавааралдаад байгаач. Онгоц хөмөрвөл яана гэж цахилгаанчин залуу Соколов байн байн хошигноно.

	Энэ бол Соколовын хошин яриа юм. Харин Рави, Шаши хоёрыг хамгийн их эргүүлддэг хүн бол Соколов өөрөө байлаа. 

	Соколов үүрийн гэгээ тусаагүй байхад зааны тугалын дэргэд ирчихсэн:

	— Өглөөний мэнд хүргэе! Сайхан нойрсов уу! гэж Рави, Шаши хоёртой хүүрнэлдэж байхдаа зааны тугал үг яриаг нь ойлгож байгаа юм шиг санагддаг ажээ. 

	Рави хайсан саван дотроос нарийн урт хошуугаа сунгаж, хажууд нь явган суусан Соколовын нүүр амыг илж таална. Соколов урт хошуу руу нь үлээхэд Рави их таашаана. Рави урт хошуугаараа тургиж, урд хоёр хөлөө бохирон сөхөрнө.

	Их са-йн ох-ин ту-гал! гэж Соколов өхөөрдөн урт хошуу руу нь хэлэхэд Рави шинэ тутам сонсож байгаа үгнүүдийг сонирхон сонсох адил нам гүм болно. 

	Бусад усан цэргүүд ч хайсан савтай тугалууд дээр ирж урт хошууных нь хөндийгөөр ээлж дараагаар үлээн ярилцана. 

	Шаши ч гэсэн өөртэй нь ярьж хөөрөхөд дуртай байх боловч урт хошууныхаа хөндийгөөр үлээлгэх тун дургүй. Дуртайгаар нь Равийн хошуу руу үлээцгээ, би ингэж наадах дургүй гэсэн байдалтай байдаг ажээ. 

	Шаши урт хошуугаа далдалж, толгойгоо сэгсэрч уурлана. 

	Ер нь Шаши тэр болгон хайсан савнаас хошуугаа гаргахгүй. 

	Түүний хошуу нь хэдийгээр бага жижиг боловч үе үе банзны завсар тээглэдэг байв. Тэгж байж хошуугаа тастах вий гэж Шаши эмээдэг байсан байх. Урт хошуугүй бол заан ч заан биш, охин тугал ч охин тугал биш шүү дээ!

	Харин Соколов түүний чихийг маажихад дургүйцэхгүйгээр үл барам ихэд таашааж нүдээ эргэлдүүлнэ. 

	Рави бол яаж ч тоглоход дандаа дуртай байдаг. 

	Рави зөвхөн шөнө төдийгүй өдрийн цагаар ч унтана. Унтаад сэрэхдээ урт хошуугаа дээш өргөж, томоор эвшээх зуучаа хөлгийн баруун тавцан тийш Бак Зап, Вой Кай Лон хоёрын байгаа газрыг сонирхон ажигладаг юм. Рави нойрмог байхдаа тэр хоёрыг аав ээжийгээ гэж боддог юм уу, эсвэл бушуухан өсөж тэд нар шиг том болох сон гэж мөрөөдөн боддог байсан ч байж болох юм даа. 

	 

	 

	ӨГЛӨӨНИЙ ЦАЙ, ҮДИЙН ХООЛ

	Хөлөг онгоцны усан цэргүүд өдөрт дөрвөн удаа хооллоно. Өглөөний цай, үдийн хоол, хоолны дараах цай, оройн хоол гэж байдаг. 

	Заан бол тийм ойр ойрхон олон удаа идэх ёсгүй. Тэднийг хооллох цагийн хуваарь тусдаа, хоол тэжээл нь шал өөр байдаг. 

	Рави, Шаши хоёр өглөөний есөн цагт цайгаа ууна. Оройн таван цагт өдрийн хоолонд орно. Тэр хоёр хэдийгээр нялх бага насны заан хэдий боловч өдөртөө том хүний яагаад ч идэж барахгүй хэмжээний юм иддэг. 

	Өглөө болгон доктор Рао тэмдэглэлийн дэвтрээ нээхэд түүнд ийм юм бичээстэй байдаг. «Хуурай цагаан будаа нэг килограмм, элсэн чихэр хоёр зуун тавин грамм, шинэ сүү таван зуун грамм, давс арван таван грамм, өвс хорин килограмм, чихрийн нишингэ дөрвөн шилбэ, ногоо, мөчир хэмжээгүй» Зааны тугал бүр нэг өдөр ийм л юм иддэг байх нь гээч!

	Рави, Шаши хоёр өвс ногоо идэхдээ тун зүдрэхгүй. Урт хошуугаараа нэг бөөнийг аваад л амандаа хийж орхино. Чихрийн нишингийг ч өөрсдөө идчихдэг. Цэвэрлэж, ижилхэн тайрсан чихрийн нишингийг хүний гараас авч эвлэг гэгч нь амандаа хийгээд хэрчигнүүлэн тамшаална. Харин бусад төрлийн юм идэхдээ тун их будилна. 

	Равийг илчит тэргэнд ачихаас урьд, нэг өдөр чанасан цагаан будаатай таваг өмнө нь тавьж өгчээ. Рави урт хошуугаа таваг доогуур ийшээ тийшээ хэчнээн эргэлдүүлсэн боловч будааг барьж авч чадахгүй байв. Ингэж оролдсоор байгаад хэсэг цагаан будаа хошуугаараа тээглүүлж аваад амандаа хийх гэж яваад асгав. Рави хошуугаараа амаа долоож, гоморхон чарласан гэдэг.

	Шашийн өмнө төмпөнтэй будаа тавьж өгчээ. Шаши урт хошуугаа явуулж, төмпөн дотуур эргэлдүүлэн хутгаж үзчихээд будаа самардаж авах гэж оролдсон ч үгүй орхижээ. 

	Рави, Шаши хоёрт төмпөнтэй сүү тавьж өглөө. Хүүхэд болгон сүүнд дуртай байдаг юм чинь дургүйцнэ гэж хэн бодох бил ээ!

	Гэтэл тэр хоёр сүү рүү шохоорхон харсан боловч ямар гэгч шингэн юм байгаагийн учрыг ухаарсангүй бололтой цааш эргэцгээжээ.

	Юм гэдэг ийм л учиртай байдаг аж! Рави, Шаши хоёр маань өөрсдөө хоол ундаа ч идчихэж чадахааргүй нялх амьтад байж шүү дээ.

	Тэгэхлээр, тэдэнд туслах хэрэгтэй болжээ. Чанасан будаан дээр шинэ сүү сэлбэж, элсэн чихэр нэмээд сайн хутгахад ёстой л хүүхдийн будаа болжээ.

	Магомет Хасим гараараа будаа утган авч хичээнгүйлэн овоолж шаваад Равийн аманд хийв. Рави амсаж үзээд чихэрлэг, сайхан амттай зүйл байна гэж бодов. Их л удаан зажлаад залгив. Тэгээд урт хошуугаа сунгаж амаа ангайсан нь «Дахиад иднэ» гэсэн үг байлаа.

	Пир Паша гараараа будаа утган авч хичээнгүйлэн овоолж шаваад Шашийн аманд хийв. Шаши будааг их л удаан зажлаад залгив. Энэ охин тугал бас л урт хошуугаа сунгаж, амаа ангайсан нь «Би ч бас дахиад идмээр байна!» гэсэн үг байлаа.

	Рави, Шаши хоёрыг илчит хөлөг дээр ийм байдлаар тэжээж явлаа.

	 

	 

	АВРАЛ

	Байгалийн тавгүй байдал усан цэргүүдэд тун их ажил удаж байлаа. Наймдугаар сар бол Өмнөдийн далайнуудад хүчит салхи, далайн шуурга, догшин давлагаа ид оволзож, байдаг цаг. Илчит тэрэг Бомбей орох замдаа ч их далбилзаж явсан, одоо тэндээс буцаж явахдаа ч бас далбилзсаар байлаа. 

	Бие гүйцсэн заанууд ийнхүү далбилзахад тун их ядардаг байхад Рави, Шаши хоёр илүү зутарч ядарч явлаа. Заануудын хайсан савыг брезентээр бүтээсэн хэр нь усан цацалд шүршүүлсээр явжээ. Далайн ус давстай байдаг болохоор Рави, Шаши хоёрын арьс зузаан ч гэсэн загатнаж, давсанд хорсоно. Энэ байдлыг хөлгийн дарга Чернобровкин ойлгоод далайн давлагааг онгоцны хажуу руу оноохгүй харин онгоцны урд хошуунд тааруулахын тулд салхи сөрөн явахыг чармайж байлаа. Хөлөг, онгоцны урд талын хянган ирмэгээр зүсэгдсэн давлагааны усан цацал хөлгийн тавцан хүрч чадалгүй тал тал тийшээ бутарна. 

	Арабын тэнгис, Энэтхэгийн далайн уулзварт орших Адений буланд хүрч ирэхийн үеэр аюултай ширүүн аадар бороо асгав. Тэнгисийн ус хөөрөн бургилж, шуурга улам ширүүсэв. Асар том давлагаа онгоц мөргөж, зүүн талын ирмэгийг даван тавцан дээгүүр мэлсхийв. Яг тэр үеэр мод тар нирхийх чимээ гарч Шашр чарлажээ. Шаши хайсан савныхаа нэг буланд шигдэж, далайн давалгаанд бяц цохиулсан хаалгыг ширтэж балмагдан зогсжээ. 

	Хөлгийн дарга Чернобровкины:

	— Аврал!1 гэсэн команд онгоц даяар цуурайтлаа.

	Усан цэргүүд хөлгийн тавцан дээр хурдлан цуглахад дарга:

	— Хэмхэрсэн хаалгыг одоохон засаж, хайсан савыг бэхэлцгээ! гэж тушаав. 

	Усан цэргүүд ажилдаа шуурхайлан оров. 

	Хөлгийн тавцан дээр сүх хангинаж, гинж төмөр харжигнан цаг гаруй боллоо. Усан цэргүүд Шашийн яйжийж жайжийсан савыг засаж тэгшлэн, хэмхэрсэн хаалгыг сэлбэжээ. Дахин базаахгүй явдал гарахаас болгоомжлон, хайсны хаалгыг хаагаад жирийн түгжээгээр түгжихийн оронд төмөр гинжээр бэхэлж орхилоо. 

	 

	 

	ШАШИ ЭМЧЛҮҮЛЭВ

	Доктор хүн болгон өөртөө туслахтай байдаг. Тэр нь эмчийн багаж зэмсэг юм. Доктор Раод ч тийм туслагч бас бий. Гэвч доктор Рао бол ер бишийн эмч учраас багажууд нь ч гэсэн бас ер бишийн юм байжээ. Рао доктор ан амьтан анагаадаг болохоор том том багаж авч явдаг. Рави, Шаши хоёр түүний халамжилж яваа амьтад юм.

	Рао доктор зааны «тугалуудыг чагнаж үзээд, халууны шил хийж, хамрын ханиад, ханиалга туссан эсэхийг шалгаж үзжээ. Аян замын турш Рао докторын ажил тун их байлаа. Тэгтэл өөр бас нэг асуудал гарч иржээ. Энэ бол, хөлгийн зайлалтаас болж Шаши охин өвдсөн явдал байв. 

	Шаши хоол унднаас гарлаа. Бүтэн дөрөв хоногийн турш бараг босолгүй хэвтэж, заримдаа үүрэглэн заримдаа урт хошуугаа хөхөж байв. 

	Рао доктор хайрцагтай багаж дотроосоо нэг том шприц гарган авч глюкозоор дүүргэж Шаши дээр очихоор явлаа.

	Шаши энэ насандаа шприцийн бараа анх харахдаа аливаа хүүхдийн адил айн цочжээ. Гэвч тариа хийнэ гэдэг тийм ч аймшигтай зүйл биш байж дээ. Шаши часхийн орилох үед Рао доктор хоосон шприцээ далд хийгээд хайсан хайрцгаас гарч байлаа. 

	Тэр оройдоо бас нэг тариа хийхэд Шаши орилсон боловч маргааш өглөө нь болоход Рао докторыг айван тайван угтжээ. 

	Шашийн нүд нь сэргэн сэргэсээр хөл дээрээ босдог болохдоо хайсан савных нь шал урьдын адил дайвахгүй байхыг үзээд бүр гайхсан гэнэ. Шаши тэнгисийн зүг харсан чинь нам тайван байхын зэрэгцээ хөлгийн тавцанд ус цацагдахаа больсон байжээ. 

	Олон хоногийн аян замыг туулж явахад өнөөдөр л анх удаа наран ивээсэн тунгалаг хөх тэнгэр цэлийж байхыг олж үзсэн байна. 

	«Ставрополь» гэдэг илчит онгоц Улаан тэнгисийн дөлгөөн мандлаар аяны замаа үргэлжлүүлж яваа нь энэ билээ.

	 

	 

	РАВИ, ШАШИ ХОЁР ЗАЛЬ ГАРГАВ

	Улаан тэнгист салхи, шуургагүй нам гүм байлаа. Энэ зуур дөчин градусын халуун төөнөж байв. Өмнө зүгийн халуун нар өглөөнөөс эхлээд орой болтол шарна. Илчит хөлгийн төмөр шал хайруулын таваг шиг улайсан улнаас төөнөнө. Рави, Шашийн хайсан хайрцгийг брезентээр бүтээсэн хэдий боловч зааны тугалууд халууцаж, урт хошуугаа сунган ус нэхэж явлаа.

	Тугалууд хүний тус дэмжлэггүйгээр усаа уучихдаг юм. Рави хувинтай усанд урт хошуугаа шургуулж ус дүүргэж аваад ганц ч дусал асгахгүйг хичээсээр амандаа хийнэ. Харин Шаши баахан будилуу даа. Асгаж цутгах боловч өөрөө ундаалаад байна. Тэр хоёр ханатлаа ус ууж аваад ар нуруун дээгүүрээ ус шүршиж биеэ угаана. 

	Хоёр гурав хоног хэцүү халуун байлаа. Улаан тэнгисийн ус арвин ч гэсэн давстай учраас ууж болохгүй юм. Амны ус улам бага болоод байдаг, Порт-Саид хот орох яагаа ч үгүй байдаг. Бомбей хотоос гарснаас хойш тэнд анхны зогсоол хийж, амны ус нөөцлөн сэлбэх учиртай юм. 

	— Хоол унданд зориулж амны усаа хэмнэх хэрэгтэй! гэж дарга тушаалаа. 

	Ингээд Рави, Шаши хоёр усаар ар нуруугаа шүршихээ болих нь тэр. Тэсэхээс өөр аргагүй боллоо. 

	Магомет Хасим, Пир Паша нар өглөөний цайны дараа хоёр тугалдаа тал хувь бага ус авч ирлээ. Нөгөө хоёр бүх усыг уусан тул угаалгын ус үлдсэнгүй.

	Өдрийн хоолны цаг болоход энэтхэг нөхөд зааны тугалд зөвхөн уух ус л авчирлаа. 

	Харин Рави яагаад ч юм бүү мэд, урьдын адил усаа уухын оронд ар нуруун дээгүүрээ шүршин цацжээ. Шаши бас түүнийг дуурайн дагалдав. Хоёр тугал хувин хоосолж орхиод хошуугаа сунган, Магомет Хасим, Пир Паша хоёрыг залирхаг харцаар ажиглах нь «Дахиад ус аваад ирнэ ээ, хө! Одоо бид нар уух болно!» хэмээн өгүүлэх адил. 

	Арга тасарсан Магомет Хасим, Пир Паша нар хоосон хувингаа аваад усанд явахаас өөр замгүй боллоо. 

	Хоёр тугалаа уух юмгүй орхилтой биш дээ. 

	— Зальтай амьтдыг хараач! Хөлгийн даргыг ямар ч байсан залилж дөнгөлөө шүү! гэж Чернобровкин гайхаш тасран өгүүлэв.

	 

	 

	РАВИ ЯАЧИХ НЬ ЭНЭ ВЭ?

	Илчит онгоц Суэцийн сувагт тулж ирэх үед, яльгүй саатах явдал болов. Түрүүнд нь явсан гадаадын хоёр хөлөг санаандгүй зогсчихлоо. «Ставрополь» бас зогсох хэрэгтэй болов. 

	Суэцийн суваг төдий өргөн биш учраас хэдэн том хөлөг зэрэг явах бололцоогүй юм.

	Илчит онгоц зогсонгуут чихэнд хадсан чимээ тавцангаас хадлаа. Ингэж орилсон нь Рави байжээ. Тэр, хайсан сав дотроо байж ядан бухимдаж, сараалжны завсраар урт хошуугаа гудчиж байлаа. 

	Хөлгийн тавцан дээр энэтхэг нөхөд гүйлдэн ирж, Рао доктор тугалын хайсан саванд орж тайвшруулах гэж оролдсон хэр нь нэмэр болсонгүй, мэсний ирэнд өртсөн мэт орилсоор байлаа. 

	Урд зогссон уурын хоёр онгоц, тэдний хойноос «Ставрополь» хөдөлж аяныхаа замыг үргэлжлүүлэхэд Рави тэр дорхноо чимээгүй болж, юу ч болоогүй юм шиг эс мэдсэн царай гарган өвс зажилж эхэлжээ. 

	Илчит хөлөг хэдэн цаг явсны эцэст бас нэг зогсох болж, Рави ч дахиад орилж гарлаа. 

	— Рави яачих нь энэ вэ? Өвчин туссан юм биш байгаа даа гэж Рао докторын сэтгэл зовнино. 

	«Ставрополь» Суэцийн сувгаас өнгөрөн гарч Порт-Саид хотын нэгэн зогсоолд зангуугаа буулгахад Рави дахиад л орилжээ. Тэрээр, гомдон зовсон өнгөөр хэдэн цагийн турш орилж, үе үе эх газрын зүг хошуугаа сунгаж байжээ.

	Рави ингэж орилоод байгаагийн учрыг сая л ухаарчээ. Тэр, зогсох болгонд аялал дууслаа гэж бодоод газрын хөрсөнд хөл тавих гэж тэмүүлж байсан юм санж. Алс холын усан замын аяллаас уйдсан байжээ!

	 

	 

	ДАХИАД Л АВРАЛ!

	Нэг өглөө өнөөх:

	— Аврал! гэсэн команд дахин дуулдлаа. 

	Амралтын ээлжтэй байсан усан цэргүүд ямар нэгэн базаахгүй явдал бол оо юу? хэмээн сэтгэл түгшиж тэр дороо тавцан дээр хурдлан цуглав. 

	Газрын Дундад тэнгис нам гүмхэн, хөлгийн тавцан дээр айван тайван байлаа. Хайсан савтай зааны тугал байдаг газраа хэвээрээ, энх тунх эрүүл саруул, явна. Юу болох нь энэ бил ээ?

	Хөлгийн дарга Чернобровкин, 

	— Өнөөдөр усанд ордог өдөр. Одоо амьтдаа усанд оруулна гэж тайлбарлан хэлжээ. 

	Онгоцны тавцан дээр гүнзгий ёроолтой том төмпөн тавьж бүлээн усаар мэлтийтэл дүүргэв. 

	— За, сармагчнууд усанд шумбаарай!

	Хамгийн түрүүнд Яшка төмпөнтэй усанд оров. Түүнийг усан дотор шумбан оодорч байхад бусад сармагчин нэлээн зайдуу сууцгааж, ус руу дөхөж очихгүй байлаа. 

	Тэгж байтал бага дарга Савоськин хүрч ирэнгүүт Яшкагийн урд хоёр хөлөөс шүүрэн авч уснаас гарган тавцан дээр буулгаад,

	— Чи усанд орчихсон юм чинь одоо бол оо гэжээ. 

	Чухам үүнийг хүлээж ядан суусан Борька, Жожа, Машка гурав төмпөнтэй ус руу харван ирж үсрэн оров.

	Яшка ундууцан хашхичиж, тонгочсоор байгаад Савоськины гараас мулт үсрэн гарч, төмпөнтэй ус руу шуугин ирж, нөгөө хэдийгээ усанд живүүлж эхэлдэг байна. 

	Савоськин бас л Яшкаг хөлөөс нь шүүрэн барьж төмпөнтэй уснаас зайдуухан газар аваачив.

	Тэрүүхэн хажууд бүдүүн заан Бак Зап, Вой Кай Лон хоёр бас угаалга хийж байгаа. Тэр хоёр сармагчин шиг авирлахгүй нь мэдээж билээ. Бак Зап, Вой Кай Лон хоёр аргагүй л буурь суурь, нэр төртэй төрхөөр аварга нуруу зоогоо шүршиж байлаа. Коломиец гэдэг усан цэрэг, мөн дагалдан яваа вьетнам нөхөд хувин дүүрэн усыг арай чамай амжин зөөж байв. 

	Гэлээ ч гэсэн хөлөг онгоцны зүүн хэсэгт хамгийн сонин юм болж байлаа. 

	Рави, Шаши хоёр өвөрмөц нэгэн байдлаар усанд орж байв. Юу гэвэл, цахилгаанчин Соколов гал командын шланкаар тэр хоёрыг шүршиж байлаа. 

	Яагаад ч юм Рави уснаас айж байв. Тэр, хайсан сав дотроо дэвхцэж, чарлаж, урд хоёр хөлөөрөө хана руу асан, шүрших уснаас бултах гэж хошуугаа эргэлдүүлж байлаа. 

	Шаши шал өөр байв. Орилж бархирч, буланд шигдэн, цоройлж сандрахын оронд баруун зүүн хажуугаа ээлжлэн тайван гэгч угаалгажээ. 

	Шаши усанд орохыг ихэд таашаадаг бололтой!

	 

	 

	ЗОРЧИГЧДЫГ ЭРЭГ ДЭЭР БУУЛГАВ

	Рави, Шаши нар илчит онгоцоор арван зургаа хоног аялаад Одесса хотод хүрч ирэв. Зорчигчдыг буулгах цаг дөхлөө. Мөн л Бомбей хотод байсны адил илчит хөлгийн хажууд нүсэр том өргөх цамхаг авчирчээ. 

	Онгоцны тавцан дээр усан цэргүүд Бак Зап, Вой Кай Лон нарын хайсан савны бэхэлгээг суллаж, дагалдан яваа вьетнам нөхөд зааны нуруун дээр байраа эзлэн сууснаар бүх юм бэлэн болжээ. 

	Ийм мөчид зааныг дангаар нь орхивол буулгах үеэр айж цочсондоо болоод хайсан саваа эвдэлбэл хамаг юм өнгөрөх нь тэр гэж үзээд заан дээрээ суусан юм байж!

	Хамгийн түрүүн Бак Зап илчит онгоцноос буулаа. Түүнийг хайсан савтай нь хамт хүчит цамхгаар өргөн зогсоол тийш эргэхэд бүх юм ёсоор болж байх шиг байжээ. Бак Зап саван дотор ажирсан янзгүй зогсож, хошуугаа хоёр тийшээ аажуу савлуулж явлаа. 

	Өргөх цамхаг буудал дээр зогсож байгаа галт тэрэгний зүг чиглэн, цамхгийн жолооч том тавцан дээр алгуур буулгахаар зэхэж байтал хайсан савны шал цөм үсэрч зааны буруу талын урд хөл доошоо унжив. Цамхгийн жолооч бушуухан мотороо зогсооход Бак Запын хайсан хайрцаг дугуйтай тавцангийн халз дээхэн агаарт дүүжлэгдэн зогсох нь тэр. 

	Яах ёстой вэ? Хайсан савыг төмөр замын дугуйтай тавцан дээр буулгавал зааны хөл дарагдах болоод байдаг. Хий агаарт дүүжлээстэй удаавал айж балмагдсан заан савныхаа шалыг эвдэж улмаар бяц унахад хүрээд байдаг. 

	Зааны нуруун дээр дагалдан яваа вьетнам хүн суусны хэрэг одоо л гарлаа. Тэрээр, Бак Запыг хүзүүдэн тэвэрч, энхрийлсэн харцаар зааныг ширтэн хөлөө өргөхийг хүсэн гуйв. Бак Зап хэрэг явдлын учрыг ухааран ойлгосон юм шиг урд хөлөө өргөн татахын сацуу хайрцагтай нь хамт тавцан дээр эсэн мэнд буулгаж амжив. 

	Вой Кай Лоныг буулгах ээлж боллоо. Бак Запын саяны хөглөж байхыг нүдээрээ үзсэн эм заан өөрөө өөрийгөө халамжлахаар шийдсэн байжээ. Түүнийг онгоцны тавцангаас цамхгаар өргөж хөндийрүүлэхэд Вой Кай Лон урт хошуугаа хайсны завсраар шургуулаад хайрцгийн ёроолыг гаднаас нь дарчихдаг байна. Эм зааныг төмөр замын тавцан дээр буулгахаасаа өмнө хошууг дарахаас болгоомжилж хэдэн хурам агаарт саатлаа. Хошуугаа хайрцгийн ёроолоос салган авахыг гуйж ухааруулахад хэцүүхэн байлаа. 

	Харин Рави, Шаши хоёр буулгах үеэр тун мундаг сайн байлаа. Тэднийг буулгахад тэвдэж сандрах зүйл огт гарсангүй. Зааны тугалтай хайсан савуудыг өргөх цамхгаар өргөхөд хоосон хайрцаг шиг амархан байлаа. 

	Илчит онгоцон дээр хэдэн сармагчин, аварга могойн хамт үлдлээ. Тэр хэдэн амьтад Одесса — Новороссийск хотын хооронд илчит хөлгөөр бас нэг аялал хийх ёстой байжээ. Тэгээд Новороссийск хотоос цааш явж, тэр илчит онгоцны багийнхан эрт дээрээс эхлэн нөхөрсөг дотно харилцаатай ажилладаг Ставрополь хотын пионер сурагчдын гар дээр очих юм. 

	 

	 

	ХӨРШ ОХИН ЗААН

	Одессын усан боомтын газраас заанууд тал тал тийшээ салан одов. Вьетнам нутгийн заан Бак Зап, Вой Кай Лон хоёр холын холд орших өөр хотуудыг зорин ачааны галт тэргээр хөдөлжээ. 

	Энэтхэг нутгийн зааны тугалууд аяны замаа бараг дуусгасан байв. 

	Хоёр ачааны машин ирж Рави, Шаши нарыг суулган хотын гудамжаар давхиж явснаа амьтдын хүрээлэнгийн дааман хаалгаар орж, заан байдаг байрны дэргэд зогсов.

	Амьтдын хүрээлэнгийн захирал Харитон Харитонович:

	— Яасан жижигхэн амьтад вэ! хэмээн шагшсан хэр нь тэр дороо өргөх цамхаг дуудуулав. Рави, Шаши хоёр жижигхэн ч гэсэн зүгээр нэг хүүхдүүд биш, зааны тугал болохлоороо өргөх цамхаг хэрэглэхгүй бол яах ч аргагүй бил ээ!

	Өргөх цамхагтай тусгай зориулалтын машин хүрч ирлээ. Хайсан савтай тугалуудыг ачааны машин дээрээс буулгалаа. 

	Аяны урт зам туулсан Рави, Шаши хоёр анх удаа газар дээр хөл тавьжээ. Тэр хоёр заан байрлуулахад зориулан төмөр саваагаар хайсалсан хашлагатай талбай руу итгэл муутай, гуйвж дайван сажилж очихдоо сараалжны цаана бас нэг заан зогсож байхыг олж харжээ. 

	Харитон Харитонович:

	— Танилцацгаа. Энэ бол манай Дели гэдэг заан. Бас л дөнгөж есхөн настай хүүхэд дээ гэж хэлэв. 

	Хоёр тугал Дели гэгчийг хараад «Хүүхэд гээд байгаа шүү!» гэж бодсон биз. Нэг давхар байшингийн харалдаа өндөр, гурван тонн орчим жинтэй юм чинь арга байж уу!

	Рави, Шаши нарыг зэргэлдээ байх хоёр модноос уялаа. Хоёр нялх тугал урт хошуугаа Дели руу сунгаж, тэр ч байтугай Рави түүнд ойртох санаатай зүтгэж үзлээ. 

	Харин нөгөө хөрш нь дөнгөж сая ирсэн тугалуудтай зууралдах хүсэлгүй байгаа ажээ. Харин ундууцан уурсаж, баргил бүдүүн хоолойгоор бархирч, тэднийг шавхуурдахыг эрмэлзэн гинжин уяандаа, зүтгэж тэлүүлж байв. 

	Ундууцсан Дели зааныг хүүхдүүдээс холдуулж, талбайн нөгөө буланд аваачихаас өөр аргагүй болжээ. 

	Гомдсон хоёр тугал Дели рүү харахаа ч болив. Рави, урт хошуугаа Шашийн хүзүүн дээгүүр тохож, тар мөр ургасан ширүүн үстэй нурууг нь энхрий дотноор илэн таалав. 

	 

	 

	УНТЛАГЫН ЦАГ

	Тугалуудад ердийн иддэг өдрийнх нь хоол сүү, чихэртэй чанасан цагаан будаа авчирчээ. 

	Шаши төмпөнтэй цагаан будаа руу нэг харчхаад: «Би идмээргүй байна. Гүйцээ!» гэсэн янзтай цааш эргэв. 

	Шаши ааш гаргаж байгаа нь энэ дээ. 

	Рави төмпөнтэй цагаан будааны бараагаар хошуугаа өргөж, амаа ангайсан нь: «Би бол хоолоо идэхгүй гэдгэнэдэг тийм мангуу амьтан биш ээ!» гэсэн хэрэг биз.

	Рави эхний хэсэг будааг идэж дараа нь ахисаар байгаад төмпөнгөө суллаад тавьчихлаа!

	Шашийг харсаар байтал Рави зөвхөн өөрийнхөө хувийг идсэнээр барахгүй Шашийн хувийг ч бас цэвэрлэжээ. Харин чихрийн нишингэ авч ирэхэд Шаши заан маллагчийн гараас хамгийн түрүүнд амтлагхан шилбэ суга татан авчээ. Бас өвс идэхэд дургүйцсэн юмгүй. Рави ар нуруун дээгүүрээ өвс шидэхгүй байсан ч гэсэн бөөн өвс аваад амандаа хийхэд огтхон ч түүртэхгүй байв! Шаши энэ талаараа Равийн дор орно гэж ярихгүй. 

	Хоолны дараа унтдаг учиртай. 

	Шаши хажуу тийшээ эргэж нарны гэрэл тусахгүй газар очиж тэрийн хэвтэв. Ганц хоёр цаг сайхан унтаад авъя!

	Энэ явдлыг Рави огт таашаасангүй бололтой. Тэр, Шаши дээр хүрч очоод хөлөө бохируулан яг дээрээс нь налан унав!

	Шаши аргагүйн эрхэнд бослоо. Тэр, эгдүүцсэн байдлаар толгойгоо сэгсрээд жаахан холдож очоод: «Чиний уяа богинохон юм чинь одоо надад хүрэхээ өнгөрсөөн» гэсэн янзтай хэвтээд өгөв. 

	Үнэхээр ч тийм байжээ. Рави дахиад л Шаши руу дөхөх гэсэн боловч уяа нь таталдаад болсонгүй. Шаши ч тайвширч, сайхан зүүрмэглэж эхлэв. 

	Бас юу гэгч болох нь энэ бил ээ? Шашийн сүүлнээс хэн нэгэн амьтан зуурч гурав сайн дугтраад авдаг байна. 

	Шаши, «Ямар замбараагүй юм болоод байна аа» гэж бодсоор хашхиран ухасхийж босов. 

	Тэгсэн чинь Рави л хошуугаа сунгаад сүүлээс нь зуурчихсан байдаг байна. 

	Талбайн нөгөө буланд нойрсож байсан Дели ч бас Шашийн хашхирах чимээгээр сэрчхэв. 

	Өнөө сайхан унтах гэдэг ингээд өнгөрдөг байжээ. 

	 

	 

	УСАНД ОРЦГООВ

	Зааны тугалуудыг амьтдын хүрээлэнд өмсөх хувцас дулаан нэмнээтэй нь авчирсан байжээ. 

	Рао доктор ингэж зөвлөсөн билээ: 

	— Агаарын дулаан арван таван градусаас доош буувал нэмнээг нь өмсгөөрэй. Тэгэхгүй бол Рави, Шаши хоёр салхи цохиулж магадгүй. Зааны тугал чинь хамрын ханиад, ханиалгаар өвддөг амьтан юм шүү. 

	Одоохондоо сүүдэр газар гучин градус, наранд ил газар бүр илүү халуун байгаа учраас нэмнээ өмсөх шаардлага гараагүй байлаа. 

	Амьтдын хүрээлэнд заан оруулахад тусгайлан зориулсан усан сан байсангүй. Гадаа ажилладаг цэвэрлэгч нар гудамж услахад хэрэглэдэг урт хаймар шаланкийг заан байдаг талбай руу татан авчирчээ. 

	— Хэн усанд орох вэ?

	Усанд орохыг хүсэгчид байлгүй яах вэ. 

	Заануудыг айлгаж цочоохгүйн тул анхандаа шахуургын усыг дээшээ шүршжээ. Буцаж буух ус нь яг л бороо гэсэн үг. Тэгээд л Рави, Шаши хоёрыг бороогоор шүрших нь тэр. Тэр хоёр томоохон дусал дор таарах гэж талбай дээрээ эргэлдэж эхлэхэд шахуургын усыг шууд тугалууд руу хандуулав. 

	Рави, Шаши хоёр тургилдан, заримдаа хашхиралдан бие биеэ түлхэлцэн, өвдөг дээрээ сөхөрч, хойд хоёр хөл дээрээ цамнан босож байснаа хэд шилгээгээд зоо нуруугаа усанд оноон угаацгаалаа. 

	— Өнөөдөр ингээд болно оо! Одоо та нарыг өдөр болгон усанд оруулж байна аа гэж захирал хэлсэн. 

	Харитон Харитонович ч гэсэн хоёр заанаасаа наанагүй сэтгэл хангалуун байлаа. Учир нь, Рави, Шаши хоёр шинэ нөхцөл байдалд дасаж эхэлж байгаа нь хартал илэрхий байв. 

	 

	 

	РАВИ ШАШИ ХОЁР ЗУГААЛАВ

	Өглөөгүүр амьтдын хүрээлэнд хүн амьтангүй байх цагаар Рави, Шаши хоёр зугаалдаг юм. 

	Равийг зааны хашаанаас хөтлөн гаргахад Шаши урилга заллага хүлээлгүй түүний араас даган гарна. Хоёр тугал жаахан гуйвж дайван хойно хойноосоо гэлдэрч амьтдын хүрээлэнгийн гол цэцэрлэгт гудмыг даган бүргэд, үнэг, арслан, тэмээн хяруул, ирвэс, буга мэтийн амьтад байдаг сараалжин торны хажуугаар зугаацан явна. Рави, Шаши хоёр толгойгоо жаахан бөхийж, хошуугаа бараг газар шүргэн алхлах нь сэтгэл дундуур байгаагийн тэмдэг биш юм шүү. Зүгээр л яльгүй ихэмсэг дүр үзүүлж яваа нь тэр. 

	Амьтдын хүрээлэнгийн нөгөө захад бяцхан ойн цоорхой байдаг юм. Тэнд бут сөөг, тачир боловч өтгөн ногоо ургасан байлаа. Тэд нар энд үдэлдэг. Равийг уяанаас нь суллахад хоёр тугал өвс ногоон дээр хэсэг идшилнэ.

	Одоогоор Рави ногоо зулгааж чадахгүй ч гэсэн сурч байгаа юм. Тэр, ахиухан ногоо зулгаахыг эрмэлзэх боловч урт хошуу нь эв дүй муутайн гадна чадал тэнхээ ч бас тааруухан байгаа үе дээ. Олигтой болж өгөхгүй байх шиг хэр нь заримдаа багц нялх ногоо зулгааж авахлаараа сүрхий урамшиж амандаа хийхийн урьд шороог нь их л удаан сэгсэрнэ. 

	Шаши болохоор залхуураад ногоо зулгаах дургүй учраас хошуунд нь бариулж өгдөг юм. 

	Рави түүнийг ногоо идэж сургах санаатай хошуунд нь бариулж өгсөн ногоог суга татан авч нэг тийш шиднэ. 

	Рави «Чи өөрөө сурах хэрэгтэй. Намайг харахгүй юу» гэсэн янзтай хошуугаараа ногоо ороож аваад газрын хөрснөөс суга татах гэж оролдоно.

	Хоёр тугал буцахдаа ч гэсэн мөн л ирснийхээ адилаар хөтөлгөөтэй Равийн араас Шаши сул даган явна. 

	Замын тэхий голд модон торхтой ус тавьсан газар бас нэг үдэлцгээнэ. Тэр торх өндөр учраас тугалууд түүний дотор юу байгааг харахгүй ч гэсэн Рави хошуугаа өөд нь өргөж торхтой усанд шургуулна. Төдхөн урт хошуугаа ам руугаа явуулна. Энэ бол Рави ус ууж эхлэх нь тэр билээ.

	Рави чухам юу хийгээд байгаагийн учрыг ухаарч ядсан, Шаши ажиглан зогсох боловч торхтой усанд үл ойртоно.

	Иймд бас л Шашид туслахаас өөр аргагүй. Шашийг торх тийш аваачиж, урт хошууг нь усан дотор дүрж өгнө. Тэгэхэд Шаши бас ааш гаргаж, хошуугаа уснаас суга татан гаргана. Ингээд амьтдын хүрээлэнгийн албан хаагчид Шашийн бие дээгүүр гараараа хэд дахин ус цацаж,

	— Шаши, харж байна уу чи, энэ чинь ус байхгүй юу! Чи усаар биеэ угаах, уух дуртай байдаг шүү дээ! Май, уугаач дээ! гэлцэнэ. 

	Шаши толгойгоо данхалзуулан, цацсан усыг шилгээн арилгаад, ус уухаас татгалзсан хэвээрээ байдаг. 

	Ийм үед сэнжтэй аяга л тус болдог. Сэнжтэй аягаар дүүрэн ус утгаж Шашид харуулахад дуртайяа хошуугаа дүрэн ууна. 

	Рави торхны дэргэд зогсож байхдаа Шаши аяганаас ууж байхыг үзчихээд бас хошуу сангаж байна. 

	Яахлаараа Шаши гоё аяганаас ус ууж байхад, би жирийн торхноос ууж байдаг бил ээ? Яагаад ингэж ялгаж байгаа бил ээ? гэж ундууцан уурсаж тургилаа!

	Шаши аягатай усаа харамласангүйг үзэхэд уувал ууг л даа гэж бодсон биз. 

	Юу боллоо гэж найзаасаа харамлах бил ээ!

	 

	 

	ХӨРШ ЗАНГАА ХУВИРГАВ

	Ханатлаа зугаалсан Рави, Шаши хоёр буцах болов. Тэр хоёр бас л гол цэцэрлэгт гудамжаар дамжин зааны байдаг газар луугаа буцах гэж хоёр гурав алхаж амжаагүй явахдаа нэгэн амьтны бархирах дуун сонстов. 

	Амьтдын хүрээлэнд янз бүрийн ан гөрөөс, шувуу мэтийн амьтад хашхиран, орь дуу тавьж байдагт зааны тугалууд нэгэнт дассан байжээ. Тэр ч байтугай хажуу талынх нь сараалжин хашаан дотор эр арслан хүнгэнүүлэн архирахад өөр хашаан дотор гурван зулзагаа асран байдаг эм арслан хариу болгон хүнгэнэхийг ч тоохоо байсан юм санж.

	Гэтэл саяын гарсан дуу гойд танил дуу байв. 

	Энэ чинь нөгөө Дели нэрт заан орилж байгаа юм биш үү?

	Рави, Шаши хоёр зааны байр луугаа яаран дөхөж очив. Тэгэхэд Рави, Шаши хоёр энх тунх, эрүүл саруул ирж явахыг үзсэн Дели дуу тавихаа больж, баярласандаа урт хошуугаа эргэлдүүлэн даллаж байв. 

	«Та нар бушуухан хүрээд ирээч, би бүр уйдаж гүйцлээ!»

	Рави, Шаши хоёр зааны байдаг талбайдаа хүрч ирэнгүүт Дели рүү очихоор шууд дөхөв. 

	Харитон Харитонович:

	— Эднийг тийшээ оруулах хэрэг байна уу даа? Дели зодчихгүй байгаа! хэмээн түдгэлзжээ. 

	Гэтэл амьтдын хүрээлэнгийн захирал ингэж сэтгэл зовох хэрэггүй байжээ. 

	Дели, ирсэн хоёр тугалыг найр тавин хошуугаараа илэн таалж байхад бяцхан онигор нүд нь энэрэл хайр, баяр хөөрөөр бялхсан байлаа. Анх Дели нэрт заантай эв түнжин муутайхан учирч байснаа мартсан Рави, Шаши хоёр бүдүүн зааны нүсэр том хөл шилбийг налан тайван зогсож байв. 

	 

	 

	АМЬТДЫН ХҮРЭЭЛЭНД УУЛЗСАН НЬ

	Урьд нь амьтдын хүрээлэнгийн үүдэнд дугаарлан зогссон хүмүүс ердөө байдаггүй байлаа. Харин одоо өөр болжээ. Өнөөдөр бүтэн сайн өдөр учир бүр ч олон хүнтэй байлаа. 

	Чернобровкин,

	— Дугаарлан зогсож хүлээх болох нь дээ. Яах вэ? гэж хүүгээсээ асуухад,

	— Зогсолгүй яах вэ! гэсэн хариу сонстов. 

	Вова Чернобровкин тавхан настай ч гэсэн Рави, Шаши хоёрын барааг харахын тул бүтэн өдөр дараалан зогсоход бэлэн ажээ. Аавынхаа онгоцыг усан буудалд угтан тосож байхдаа бүдүүн заан үзсэн боловч тугалын барааг харж чадаагүй юм байж. 

	Гэвч бүтэн өдрийн турш дугаарлан зогсох хэрэг гарсангүй. Төдий удалгүй Рави, Шаши нар тоглон наадаж, бие биеэсээ өвс булаацалдаж байгааг аав хүү хоёр хараад зогсож байлаа. 

	Хүмүүс, амьтдын байдаг талбайг пиг хүрээлэн зогсжээ. Энэ олны дотор том хүн, хүүхэд хоёрын аль нь олон байгааг мэдэх аргагүй. Том, жижиггүй л Рави, Шаши хоёрыг үзэхийн хүслэн болсон улс. 

	Вова Чернобровкин эцгийнхээ мөрөн дээр үсрэн гарч,

	— Аль нь ямар нэртэй юм бэ? гэж асуужээ. 

	— Тэр баруун талд байгаа нь хүү буюу Рави, нөгөөдөх нь охин буюу Шаши юм гэж эцэг тайлбарлав. 

	Хөлгийн даргын хажууд түүний нөхөд: цахилгаанчин Соколов, усан цэрэг Коломиец, бага дарга Савоськин, механикч Шлыков нар бас байлаа. «Ставрополь» хөлгийн усан цэргүүд Рави, Шаши хоёрыг нүд хужирлан харахад таатай сайхан байхгүй бол өөр хэнд илүү сайхан байх билээ дээ. Тэд нар ярьж цаг тохироогүй боловч танил зорчигчдоо үзэх гэж бүгд ирсэн байлаа. 

	— Эд нар яагаад биднийг харахгүй байгаа юм бол? гэж Вова мөн л сониучлан асуув. 

	— Мартсан юм байлгүй дээ гэж Чернобровкин хэлэв.

	Бага дарга Соколов Рави, Шаши хоёрыг хамгаалах гэсэн юм шиг,

	— Энэ хоёр чинь нялхаараа амьтад юм чинь. Бас тэгээд ийм олон хүнтэй байхад яаж олж харах бил ээ дээ! гэж нэмж хэлэв. 

	Ингэж байтал хэний ч санаанд багтамгүй явдал болов. 

	Рави, Шаши хоёр хашилт тийш эргэж хошуугаараа даллав. 

	— Хараач та минь! Таньчихлаа гээч! Харж байна уу? гэж Соколов чанга дуугаран өгүүлэв. 

	Усан цэргүүд бөөн баяр хөөр болцгоов. Тэнд шахцалдан байсан бүх улс баярлав. Энэтхэг газар төрсөн Рави, Шаши гэдэг нэртэй зааны тугалууд зөвлөлтийн шинэ хуучин анд найз нартаа баяр хүргэх ажид урт хошуугаараа даллан зогсож байж билээ.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	— хэвлэгдсэн номыг цахим хэлбэрт оруулах,

	— цахимд оруулсан номыг ариутган шүүх,

	— цахим технологийн тоног төхөөрөмж авах,

	— цахим номын санг өргөжүүлэх,

	— цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	 


МОНГОЛ ХЭВЛЭЛД ЗОХИОГЧИЙН БИЧСЭН ҮГ

	Москва хот. 

	1985 оны хоёрдугаар сар.

	 

	Эрхэм дотно залуу монгол найзууд аа!

	Та бүхэн миний бичсэн "Амьтдын тухай өгүүллэгүүд" гэдэг энэ номыг төрөлх хэл дээрээ унших болсонд би их баяртай байна. Энэ бол хүүхэд багачуудад зориулан миний бичсэн зохиолуудаас Монголд хэвлэгдэн гарч байгаа анхны ном биш болохоор та нараасаа чин сэтгэлийн сайхан захидал ирэх болгонд баярлаж байдаг.

	Би Монголын сайхан нутагт нэг биш удаа зочлон очиж байсан билээ. Би Монгол нутгийн өргөн уудам тал, өндөр сүрлэг уулс, уудам хөндий, гол мөрөн, хот тосгонд хайртай байдаг юм. Монгол охид, хөвгүүдтэй зөндөө уулзаж үг хэлж байхад танайхан орчуулагч хэрэглэхгүйгээр шууд оросоор ойлгож байсан сан.

	Үй түмэн хүний нүдэн дээр монгол газар ид шидийн гайхамшиг адил нүүр царайгаа өөрчилж байна. Шинэ фабрик, завод, сургууль, номын сан, соёлын орд, цэнгэлдэх хүрээлэнгүүд сүндэрлэн босож, тэдний хамт эртний Монголын газар шороон дээр өөдрөг шинэ бүхнийг гардан байгуулах ирээдүй болсон та нар ч бас өсөж торнисоор байна.

	Та бүхэндээ хурдан өсөж дэгжихийн ерөөлийг бэлгэдэн дэвшүүлье!

	 

	Та бүхний найз

	СЕРГЕЙ БАРУЗДИН

	 

	 

	 


1987 оны хэвлэлийн Хэвлэн нийтлэлийн мэдээлэл

	СЕРГЕЙ БАРУЗДИН

	 

	АМЬТДЫН ТУХАЙ ӨГҮҮЛЛЭГҮҮД

	(сургуулийн бага ангийнханд зориулав)

	 

	Орчуулагч С. Дашдондов, П. Рэнжин 

	Редактор Ш. Содномпил

	 

	Хэвлэлийн редактор Ш. Содномпил

	Уран сайхны редактор Л. Ганбаатар

	Техник редактор Р. Оюун

	Зураач Л. Ганбаатар

	Хянагч Д. Адьяа, Ж. Сосорбарам, Д. Шүр

	 

	А № 66 

	За № 186 

	ХГ № 130/87

	 

	Өрөлтөд 1987 оны 6 сарын 25-нд 

	Хэвлэлтэд 1987 оны 9 сарын 10-нд 

	 

	Цаасны хэмжээ 60x90 / 16

	Хх 12 

	Тх 9,9 

	Хэвлэсэн тоо 25000 

	 

	Үнэ 5 тө 30 мө. 

	 

	БНМАУ. АБЯ-ны Сурах бичиг, сэтгүүлийн нэгдсэн редакцын газар. Улаанбаатар 46, Их сургуулийн гудамж 3. 

	 

	Д. Сүхбаатарын нэрэмжит хэвлэлийн комбинатад хэвлэв. 

	Д. Сүхбаатарын талбай 6. 

Заметки

		[←1]
	 Онц яаралтай ажил гүйцэтгүүлэхээр хөлөг онгоцны багийн нийт бүрэлдэхүүнийг захиран дуудах үг

